
§ 37 naapertorlugu apeqquteqaammut nr. 61-2024 Tunumi sunngiffimmi 
pinialuttartunut qaqortanik qernertanillu qilalugartassanut tunngasumut akissut 

 

Inatsisartut suleriaasissaanni § 37-mi imm. 1 naapertorlugu apeqqutinik 

Naalakkersuisunut nassiussaqarsimavutit, Tunumi sunngiffimmi pinialuttartunut 

qaqortanik qernertanillu qilalugartassiinissaq pillugu. Apeqqutitit uanga 

suliassaqarfigisannut akisassanngortinneqarsimapput. 

Apeqqut 1) Tasiilami eqqaanilu najugallit sunngiffimmi piniartartut 

qilalugartassaqanngitsut pisassiissuteqarfigineqassappat qilalugartassaqartilerlugit? 

Apeqqut 2) Ittoqqortoormiuni najugallit sunngiffimmi piniartartut qilalugartassaqanngitsut 

pisassiissutinik tunineqassappat? 

Akissut) Apeqqutit ataatsikkut akineqassapput. Naalakkersuisut ukiut tamaasa tamanut 

ammasumik tusarniaareernerup kingorna qaqortartanik qernertanillu qilalugartassat 

aalajangertarpaat. Sunngiffimmi pinialuttartunut qaqortanik qernertanillu 

qilalugartassiineq qilalukkanik qaqortanik qernertanillu illersuineq piniarnerlu pillugit 

Namminersorlutik Oqartussat nalunaarutaat naapertorlugu kommunalbestyrelsinut 

akisussaaffik tunniunneqarnikuuvoq. Tunumut tunngatillugu Kommuneqarfik Sermersooq 

aqutsiveqarfiit attuumassuteqartut isumasioriarlugit nammineq aalajangiisarpoq 

sunngiffimmi pinialuttartut qaqortanik qernertanillu qilalugartassinneqassanersut. 

Nalunaarut atuuttoq naapertorlugu § 9, imm. 4 tunngavigalugu Tunumi aqutsiveqarfinni 

qilalukkanut qaqortanut qernertanullu pisassiissutit 15 procentii angullugit sunngiffimmi 

piniarsinnaatitaasunut tunniunneqarsinnaapput. 

Naalakkersuisut Kommuneqarfik Sermersuup aalajangigaanut allatut iliuuseqarnissamut 

pilersaaruteqanngillat. 

